
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГ ХОНОГ

	Хар багаасаа энэ газрыг мэддэг мөртөө Камен төмөр замын хаалтыг золтой л мөргөчихсөнгүй. Харуулд хамт яваа нөхрөө тохойгоороо ёвроод чимээгүйхэн эргэв. 

	Цуваа, тэдний хойно ойрхон явна. 

	— Нөхөр улс төрийн удирдагч аа, хүрээд ирлээ. Төмөр замын цаана тосгон бий. 

	Улс төрийн удирдагч сүүлчийн тушаалыг дайчдадаа шивгэнэн хэлээд, Камены мөрнөөс татаж:

	— Чи, Райчо, Пешо хоёртой эндээ үлдэж хориглолт хий. Олигтойхон харцгаагаарай... энэ харанхуйд юу ч харахгүй байх, чагнасан нь дээр биз дээ!

	— Юу? Дайрах хэсэгт үү? Тэгэлгүй яах вэ... 

	— Би тосгоныг сайн мэднэ шүү дээ. 

	— Тосгоныхон чамайг танина. Оройтож ойлгох тусмаа л сайн, чөлөөгөөр яваа цэргийг хаашаа ч явуулж магадгүй... Бэлэн төлөвлөгөө байна, бид амжуулчихна... 

	Үнэнээ хэлэх үү яах вэ?.. Хэрэггүй ганц хоёр үгээр хэлээд хэн ч ойлгохгүй. Яараад яах вэ... Гэтэл ямар нэгэн юм болбол яана! Камен зориглож:

	— Нөхөр улс төрийн удирдагч аа! Тосгоны ахлагч... жаахан зөрүүд болохоос муу хүн биш шүү гэж хэлэв.

	— Тосгоны ахлагч уу? Тосгоны ахлагч л юм бол магтаад байхын хэрэггүй. 

	— Тийм нь тийм... тэгэхдээ хүн бүр адилгүй шүү дээ. 

	— За, за хүн сайн л бол... 

	Гуч орчим эрэгтэй хүн харанхуй руу хойно хойноосоо цувран алга болж, зөөлөн алхааны нь чимээ татартал, Камен араас нь ширтэв. 

	Хавь орчимд нь нам гүм, нойтон газрын чийг, ялзарсан өвсний хурц үнэр үнэртэж, үл үзэгдэх түгшүүр төрүүлнэ. Цас хайлж голын ус ихдээд, шоржигнон урсах дуу нь олон хүний шулганааныг санагдуулна. Хавар болж амьд байгаль аяндаа сэргэж байна. 

	Чимээ бүрд чих тавин, бодол болно. «Эртхэн хэлдэг байжээ. Хэрэг болбол, тосгонд ороод хэлье гэж бодсон юм. Одоо харин яадаг бил ээ!»

	Төмөр зам дагаж явсаар, дахиж гарц руу ирэхдээ замын баруун зүүн талаар харуулд гарсан Райчо, Пешо хоёртой дайралдав. 

	Тайван байна!

	Дахиж салж явцгаав. «Та нарт ч тайван л байдаг байж: Надад ямар байгааг асуудаг ч болоосой. Венко маань энд байсан бол...»

	Түүний найз батальоны дарга Венко тосгоныхоо партизануудыг аваад Искра орохоор яваад өгчээ. Камен батальоныг Нургашийн жуулчдын байшингийн дор байрлаж байхад нь очжээ. Венкийн зааж өгсөн нууц дохиог хэлж очтол нэг их сэжиглэсэнгүй хүлээж авчээ. Гэвч, үнэн сэтгэлийн угаас дайсныг үзэн яддаг болсон үл таних ширүүн эрэгтэйчүүдэд тосгоны даргын хүү гэж хэлэхээсээ айжээ. 

	Нохой хуцах дуугаар бодлоо орхив. «Үнэрийг нь авчих шиг боллоо. Амждаг болов уу, яадаг бол...»

	Хөгшин сүйд болох вий дээ. Хэрвээ ямар нэгэн юм болбол өөрийгөө уучлахын аргагүй... Гэвч өөрөө бас ч буруутай хүн шүү. «Бүхэл насаараа шударга амьдарч ирлээ. Харин чи л одоо нэрийг минь хугаллаа» гэж байсан. Партизан болоход хүний нэр хугалаад байхдаа яах вэ! Харгис засагт, тосгоны дарга хийж нэрээ хугалж байгаагаа мэдэхгүй байна гэж үү... 

	Гэсэн ч Камены түгшүүр улам нэмэгдэж алхаагаа хурдасган, зөрлөг доорх нөхдөө ч хүлээлгүй явав. 

	Тосгоныг санаснаас хялбархан эзэлж авлаа. Тосгоны цагдаа «залхаан цээрлүүлэгч» гэж хэлэхийг дуулаад нойрмог, нөмгөн, үүдээ онгойлгож өгчээ. Харуул хаялаа гэж загнуулна гэж бодсон боловч хаалга онгойлгосонд баярласнаа доогтой илэрхийлсэн партизануудыг хараад эрүү нь зуурчих шиг болов. Ойн ба хээрийн албаны цагдаа нар гэр гэртээ тайван унтацгаана. Фашист үзэлтэй зэвсэглэсэн иргэд ч ийм нүх шиг харанхуй шөнө зориг гаргаж хөдөлсөнгүй.

	Дайрах бүлгийнхэн тосгоны зөвлөлийн байшинд байлдааны бэлэн байдалтай нуугдав. Улс төрийн удирдагч хоршооллынхноос хүнсний зүйл цуглуулах, тосгоныхныг цуглуулж яриа хийлгэхээр тав зургаан хүн үлдээгээд өөрөө тосгоны ахлагчийнх руу явав.

	Цонхондоо зузаан модон хаалгатай тосгоны ахлагчийн жижигхэн байшингийн хаалгыг цохиод чагнатал огт чимээ гарсангүй. Дахин цохив. 

	— Ноён ахлагч аа, ахмад таныг дуудаж байна. Салаагаа хаана байрлуулахыг хэлж өгөөч гэж улс төрийн удирдагч залхаан цээрлүүлэгчдийг дуурайн өгүүлэв. 

	Огт чимээ гарсангүй. 

	Ахлагч хананд чихээ наагаад амьсгаа даран чагнана. 

	Ахлагч, нохой хуцах чимээгээр нойрноос сэрчхээд тамхи татаж нааш цааш холхиж бодол болж байв. Хүний алхаа сонсоод цонхныхоо дэргэд хөшчихсөн мэт зогсов. Цонхны хавхгийн завсраар юу ч үл харагдавч чимээ сайн дуулдана. 

	Яахлаараа шөнө дунд залхаан цээрлүүлэгчид явдаг бил ээ? Партизануудын гэрийг шатааж хоол хүнсийг нь цөлмөж дуусаагүй бил үү? Манай Каменыг мэдчихсэн юм болов уу?

	Дахиад хаалга түлхэж

	— Алив ноён ахлагчаа сэрж үз! Ахмад хүлээж байна. 

	Энэ дуунд ахлагч өчүүхэн ч цочсонгүй. 

	...Лав мэдчихсэн байх аа... өнөөдөр цахилгаанаар цагдаагийн газар мэдэгдсэн биз. Үгүй, өглөөгүүр ирцгээв. Өдрийн цагт арай өөр шүү. Байшинг минь шатаачихгүй байгаа даа. Ялангуяа нөгөө нууц төлөөлөгчид нь ирсэн бол дүүрлээ гэсэн үг. Сандо, Латин Станко гуай хоёрыг сүйд болтол зодсон. Би тосгоны ахлагч ухаантай юм шүү. Ээх! золигийн Камен! Болгарыг өөрчлөх гэнэ! Миний насаараа хүнд тусалж явсан багадаагүй л баймаар юм. Цэргээс зугтаана гэнэ ээ. Харгис цагдаагийн газар байсан бол ч яах вэ гэх сэн... 

	Улс төрийн удирдагч гадаа зогсоод: «Яагаад онгойлгохгүй байна? Эсвэл нууц дохиотой юм уу? гэж гайхна. Тэгээд шуудхан:

	— Ахлагч аа, бид залхаан цээрлүүлэгчид биш, партизанууд байна. Муу юм болохгүй онгойлго. Бидэнд нууц архив л хэрэгтэй. 

	Ахлагч дуу алдчих шахав. Хавь ойрын тосгоноор дүүрэн харгис цагдаа нар байхад гэнэт партизан гэдэг нь юу вэ? Үгүй, эд нөгөө нууц төлөөлөгчид нь байх. Намайг сорьж байгаа юм. Рангел гуай чинь муухан гадарлана аа... 

	— Нөхөр, улс төрийн удирдагч аа, байшинг нь галдчихвал ус цутгуулсан хулгана шиг гараад ирнэ гэж залуухан хүний хэлэх нь дуулдав. 

	— Бид залхаан цээрлүүлэгчид биш биз дээ? Ийм зүйл бүү ярь гэж улс төрийн удирдагч нь ширүүн өгүүлэв. 

	— Эд биднийг хэзээ өрөвдөж байлаа даа?

	— Өрөвдөхдөө биш, чи энэ хүнийг таних уу?

	— Камен сайн хүн гэж байсан... Золиг чинь үнэхээр гэртээ байхгүй шиг байна, за явцгаая!

	Улс төрийн удирдагч ууртаа зарим шинэ партизаныхаа жинхэнэ нэрийг хэлчихсэнээ ч мэдсэнгүй. Тосгоны ахлагч зүрхээ гараараа дарж авав. Хөлийн чимээ холдоход, алчуураа гаргаж духаа удаан арчив. Нүүрээр нь хөлс дааварлаж ам нь хатжээ. Тэр айж алхсаар устай төмөр саванд хүрэхэд олон хоног огт юм уугаагүй мэт залгилав. Дараа нь тамхиа асаагаад орон дээрээ суулаа. Алган дотроо тамхиа нуугаад шуналтай сортол хэтэрхий зөөлхөн юм шиг санагдав. 

	«Камен, сайн хүн гэсэн...» гэнэ ээ. Сэтгэлд нь гэнэт баяр төрсөн боловч явахдаа «Чи миний эцэг биш!», «Чи миний хүү биш» гэж муудалцсанаа санав. Камен хэдийгээр хамгийн отгон хүү нь боловч өвгөн Рангел бусдаас нь илүү эрхлүүлэх гэж бодсонгүй. Тэгвэл шударга бус явдал гэж үздэг байлаа. Эдэнтэй хамт яваа юм биз дээ? Тосгоны зөвлөл дээр үлдээ юм болов уу?...

	Хаймран шаахайгаа хөлөөрөө эрж олоод, үстэй дээлээ нөмөрч саравчтай малгайгаа өмсөв. Өөр юу байдаг бил ээ? Жаахан талх, аарц, өөх авъя. 

	Бүгдийг нь бэлэн болгочхоод дахин суув. Камен тэдэнтэй хамт яваа гэж хэн чамд хэл ээ вэ? Хэрвээ тосгонд ирсэн бол орж ирэхгүй яасан юм! Очиж хөлд нь сөхрөх хэрэг үү? Эсвэл эцэгтээ итгэхгүй байгаа юм уу? Өвгөний гоморхсон бас нэрэлхэж бардамнасан энэ зан хүүгээ бүрэн ойлгоход нь тотгор болов. Угийн шударга өвгөнийг энэ зах хязгаарын тосгонд даргаар ирэх хүн гараагүйн улмаас түүнийг тавьсан билээ. 

	Өвгөн дотроо, эд нар надад итгээд муу зүйл хийсэнгүй явлаа. Харвал ямар сонин улсууд байгаа бол. Лав л манай тосгоны гайгүй шиг залуус бүгдээрээ тэдэн рүү зугтаагаад арилсан. «Бид ямар залхаан цээрлүүлэгчид юм уу?» гэнэ шүү. Сүрхий улс юм. Шатаачихвал би яах вэ дээ? Гэлээ ч гэсэн түлхүүр яаж өгч болох вэ? Төрийн эсрэг гар хөдөлгөж болохгүй... гэж санав. 

	Тосгоны дуудлагын хонхыг гурван удаа цохив. Ноход дахиад л боргоож эхлэв. Явчхаж байгаагүй биз дээ?...

	Дахин нэг тамхи асаагаад, боодолтой хүнсээ авч босов. 

	Үүр гийх дөхөж ихэнх том одод шингэчихжээ. Талбай дээр явж байтал нэг зөөлхөн зүйл гишгэгдэв. Албан татварын дэвтэр, өрийн дансыг шатаачихжээ... 

	Өрөөг нь сандчиж орхисныг хараад эмх замбараагүй байдлыг үзэж чаддаггүйдээ өөрийн эрхгүй дургүйцэв. Дахин нэг чүдэнз зурж харвал нууцын хайрцаг цоожтой хэр нь дотроос нь нууц архивыг авчихсаныг мэдэв. Харин мөнгөнд нь гар хүрэлгүй дээр нь: 

	 

	«Тариачдаас дээрэмдэж авсан, энэ мөнгөө даруй буцааж тараа. 

	Улс төрийн удирдагч Войнов» 

	 

	гэсэн бичиг орхижээ. 

	Хэн тушааж байна?

	Зорилгоо түүнгүйгээр биелүүлжээ. Илүү түлхүүрийг авч явдаг албан татварын төлөөлөгч тэдэнд тусалсан байна. Бичээчийн өрөөнд ороод Каменыгаа энд байсан эсэхийг мэдэх гэж санамсаргүй ул мөр хайж байгаагаа мэдэв... 

	Гадаа гартал, хөл дор нь цаас шажигнав. Аваад үстэй дээлийнхээ энгэр лүү шургуулав. «Эрхэм тариачид аа, өнөөдөр хөдөлмөрчдийн баяр...» зурсан чүдэнз нь шатаж дуусахын тэрүүхэн зуур «Чадвар»-ын нэрэмжит ангийн нэгдүгээр салааны штаб» гэж бичсэн харагдав. Бичгийг хармаандаа хийгээд хавь ойрыг харав. Харав уу! Өнөөдөр майн нэгэн юм байна шүү... Дээш харвал, дээвэр дээр зөрүүлж хатгасан хоёр далбаа зөөлөн салхинд намиран байв. 

	Гурван өнгийн далбааны цагаан өнгө нь тодхон харагдана. Нөгөө бараан өнгөтэй нь лав тэдний улаан далбаа байна. Буулгая гэсэн боловч хөгшин амьтан байшин өөд мацаж байх нь яршиг санагдав. Хөгшин залуу нь яах вэ... Бас үндэсний далбааг хатгасан байна. 

	Тосгоны талбай хоосон, түгшүүртэй дүнсгэрээс болоод сэтгэлд нь түгшүүр төрнө. Харлан харагдах Балканы уул руу Камены нөхөд явцгаана. Цагдаа, залхаан цээрлүүлэгчдийн штаб байрласан Богров тосгоны гэрэл тэртээ доор гялалзана. Харин тосгоны ахлагч, харанхуй хоосон тосгон дотор алс тэртээд цахилах хүйтэн оддын дор хаашаа ч явахаа мэдэхгүй ганцаардан зогсоно. Хаашаа? Балкан руу? Тэд лав холдож чадаагүй биз. Тэдэнтэй хамт явахгүй гэдгээ ч мэдэж байв. Харин уулздаг л байж. 

	Гарт нь байгаа боодолтой юм одоо хэнд ч хэрэггүй болжээ. 

	Энэ шөнө урт замд гарлаа. Тосгоноос гармагц улс төрийн удирдагч хүмүүсээ зогсоож хооллохыг тушаав. Дорхноо л шуугилдан хооллож эхлэв. 

	Камен том том үмхэлнэ. Хоёр хоног ходоод нь хоол нэхсэн боловч хуурай хүнс амтгүй санагдана. 

	— Чиний нөгөө дарга сайн хүн гэл үү? Галдчихаагүйд л баярлах хэрэгтэй. Эсвэл шал тэнэг амьтан биз... гэж Мишо түүнийг өднө. 

	За ямар ч л байсан муу зүйл тохиолдсонгүй. Амьд мэнд л байгаа юм байна. Тосгоны даргын хүү гэдгийг мэдчих вий гэсэн бодол баярласан сэтгэлийг нь дор нь үгүйсгэв. Сэтгэлийн гүн дэх нууц, нэг тогооноос хоол идэж байгаа нөхдөөс нь түүнийг хөндийрүүлж тэр ч байтугай хүний яриа сэмхэн чагнасандаа ичиж зовно. 

	 

	 

	Хаалга хүчтэй дэлсэж «Ахмад дуудаж байна» гэж хашхирахад хэдийгээр нар дээр хөөрсөн байсан ч саяхан унтахаар хэвтсэн мэт санагдав. Айсангүй нүдээ л нухлав. Хоёр цагдаа, нэг бага дарга. жадтай буу бэлэн бариад дуугүй зогсоно. 

	Баривчлагдсан хүн шиг түүнийг тууж авчрав. Тосгоны талбай цэрэг, цагдаа нараар дүүрчээ. Хавь ойрын гудамжаар булталзаж байсан тариачид, жадтай буун дор туугдаж яваа ахлагчийг харна. Тэдний царайд гэмгүй залирхаг байдал илэрч, гараа алдлан, дээвэр дээр хатгасан туг руу дөхөж яваа гурван эрийг үзээгүй юмаа үзсэн мэт сониучирхана. Харгис цагдаа нар партизануудыг мина тавьчихсан байх гэж айна. Ахмад тэднийг загнатал нэлээд зоригжин, хатгасан тугийг авч шавар луу шидэв. 

	Тосгоны ахлагчийн өрөөнд царай алдсан цагдаа, албан татварын төлөөлөгч, ойн цагдаа сууна. Өнгөрсөн шөнө партизанууд тэднийг барьж хонгилд хориод өглөө болтол бүү хөдөл гэж тушаасан байжээ. Энэ явдал өвгөнийг тайвшруулав. Шөнө үүгээр түүний ирснийг нь мэдсэнгүй... 

	Хоршооллын дэлгүүрийн худалдагч нойтон алчуураар нүднийхээ хажуудах хөх толбыг дарна. Партизанууд авсан зүйлийнхээ үнийг бүрэн төлсөн гэж гэнэн үг хэлснээс ийм шагнал хүртжээ. 

	Шар ногоон өнгөтэй цэргийн хоёр машин пажигнаж ирээд талбай дээр зогсов. Тэндээс ахимаг генерал, хэдэн зэгзгэр дарга гарч ирэв. 

	Ахлагчийг авчир гэж генералыг хэлэхэд адютант нь ёслоод гүйлээ. Генерал, урагшаа тав хойшоо тав алхална. Чөтгөр ч тогтоохгүй хатуу байж дэглэм тогтоохгүй бол болохгүй. Толгойтой бүгд нь мод руу зугтаана. Угсраа угсраа цохилт өгч байна. Хоёрхон хоногт Саранци, Негушево, Доод Комарци... Одоо энд... яг тавдугаар сарын нэгний өмнө, итгэл эвдэж байна гэж дотроо уурлана. 

	Генерал өөрөө бүслэлтийн төлөвлөгөөг зохиож удирдаж байсан болохоор хариуцлага нь түүнд оногдоно. Тэр ч байтугай партизануудаас зугтааж ирсэн урвагчаас тэдний хаана байрласныг нь хүртэл мэдсэн билээ. 

	Гэвч одоо тэднээс хожимдоод, эвгүй байдалд орж уурлаж цухалдана. Түүний гар дор цэрэг, залхаан цээрлүүлэгчид, цагдаа партизануудтай тэмцэх тусгай анги байгаад юу ч хийж чадсангүй. Тиймээс ч Мургашийн партизан нарыг бүрэн устгалаа гэж сонин дээр шуугиулж байсан сэтгүүлчдийг заналаа. Генерал ордныхонд нэр хүндтэй, Дотоод яамны сайдыг хээгүй хэлчихнэ. Түүнийг, хоосон чалчигчид, усан тэнэг гэж дотроо бодож байв.

	 

	 

	... Бүтэн шөнө өнгөрч байхад хэл хүргэсэнгүй. Эдний захиргаа ч гэж дээ, хувцастай мануухайнууд, цэрэг явсан анхны шөнө ингэж байдаг. Богров тосгон хүртэл гүйж хүрээд хэл залгуулчих эх оронч сэтгэлтэй хүн олдсонгүй. Газар сайгүй халдвар тарсан учраас цэвэрлэгээ хийх хэрэгтэй. Гол буруутныг тууж авчрав. 

	Ахлагч түүнийг хараад найдвар төрөв. Энэ хүн байгаа нь яамай даа. Нөгөөдүүл байсан бол ч өнгөрчээ. Хүмүүс түүнийг их ширүүн хүн гэж ярьцгаадаг өндөр настай бас захиргааны тушаалтан, хариуцлагатай энэ хүн намайг яав л гэж. 

	Генерал савхин бээлийтэй гартаа янжуур барьчхаад өрөөсөн хөлийнхөө өлмийгөөр айзам цохилно. Үнсэн шар өнгөтэй нүүр нь үе үе татвалзаж, нүдээ онийлгон зогсоно. 

	— Ноён ахлагч аа! Юу болсон бэ?

	— Ноён генерал, юу тушаах сан бол! гэж өвгөн өгүүлээд малгайгаа авч өсгийгөө нийлүүлж зогсов.

	— Яагаад дээрэмчидтэй тэмцсэнгүй вэ? гэж генерал шүдээ зуугаастай асуув. 

	— Ноён генерал, яаж?.. Ганц цагдаа, хоёр харуулын хүчээр үү? Тэгээд чиг... тэднийг баривчилчихсан... 

	— Мөөн... гээд генерал тамхиа ууртай гишгэж унтраагаад: — Ахлагч аа, чи засаг төлөөлсөн хүн үү, эсвэл мануухай юу? Эх оронч болгарчууд, олон нийтийн хүчийг яагаад дайчилсангүй вэ? Яагаад өөрөө байлдсангүй вэ... гэж асуув. 

	«Каменыг мэдэхгүй байна» мэнд гарах боломж байна гэж ахлагч дотроо бодов. 

	— Тэдийг ирэх үед... гэснээ үгээ бушуухан залгиад, — Ийм ажилд, би юуны засаг байх вэ дээ. Цагдаа болгон надаас илүү мэдэлтэй. 

	— Дуу... дуугаа тат... Армийг гүтгэнэ гэнэ ээ, чи... 

	Генерал зоримог хүйтэн байдалтай эргэж өвгөнийг хялайгаад

	— Яагаад мэдээ өгөөгүй вэ? гэж асуув. 

	Ийм асуулт асуухыг мэдэж байсан боловч хариуг нь бэлтгэж амжаагүй тул;

	— Хүмүүс, утас тасалчихсан... 

	Генерал түүнийг хяламхийж хараад, алхам урагшилж бээлийтэй гараараа цохив. Хавь ойрд бөглүү цохилтын дуу гарав. 

	Нар салхинд гандсан царайтай, цагаан толгойтой, өргөн ханхар өвгөн ургаа мод шиг хөдөлгөөнгүй зогсоно. Их бууны сумны хэлтэрхийд шархадсан зүүн хөмсөгний нь сорив цус дүүрэн хүрэнтэв. Гомдож, үзэн ядсандаа уруул нь өмөлзөнө. Шархдаад мэдээгүй болсон өрөөсөн мөр нь нөгөөгөөсөө өндөр ч юм шиг болсон байна. Хамаг бие нь хөвчрөн сүрлэг байдал нь хэвээр байна. Үзэн ядсан харцыг нь генерал тэсвэрлэж чадалгүй өөрийн эрхгүй нүдээ буруулав. Өөрийгөө цэрэг гэж тооцдог тэр хүн ахмад дайчныг цохисондоо бага зэрэг харамсав. 

	— Ноён генерал, би... хоёр дайн... хэн ч надад гар хүрч байгаагүй... Би... зүгээр өнгөрөхгүй... гэж ээрэн ууртаа үг нь үл гарна. 

	Аятайхан гох гарч ирсэнд генералын санаа амрав. 

	Тариачдыг тараа (өдсөн янзтай харцгаалаа) гэж гараараа зангаад ахлагчийн өмнө гараа зөрүүлж, шинелийнхээ заханд хүзүүгээ нугдайлган шигтгэж бэгцийн зогсов. 

	— Зүгээр өнгөрөөхгүй гэнэ ээ? Хүм-үү-с... Чи... дээрэмчдийг хүмүүс гэж байна уу?

	Ахлагч дуугүй зогсоно. Халуу оргиулсан цохилт, урьд өмнө ойлгоогүй, итгэл муутай байсан олон зүйлийг сэхээрүүлж өгөв. 

	Нууц төлөөлөгчид, ахмадад яагаад уурлаж байгаа вэ? Хорсолдоо автаад эрхээ хэтрүүлж байна гэж боддог байлаа. Тийм юм биш. Ингэж сургадаг байх нь. Энэ морин толгойтыг харав уу? Энэ засаг, төрийг төлөөлж байна. Өнөөдөх яриад байдаг арми маань энэ байх нь. Цэвэрч амьтан, сэжиглээд бээлийтэй гараараа зодож байна шүү... 

	Гэнэтхэн татвар цуглуулагч гарч ирэв. Жижигхэн, хөглөгөр амьтан, хир тос болсон саравчтай малгайндаа хуруугаа хүргээд:

	— Ноён генералд илтгэж болох уу? гэв. 

	Генерал түүнийг «Энэ муу бас хаанаас гараад ирэв ээ?» гэсэн мэт сэжиглэсэн янзтай харав. 

	Генерал өөр шигээ атигар хүмүүсийг үзэж үл чадна. Татвар цуглуулагч эр хэвийн байдалдаа ороод, хоёр нүдээ анивчин дарга нарыг гараараа даллан:

	— Мэдэгдэх зүйл байна. Жаахан хажуу тийшээ болох уу? гэв. 

	Татварчин тийм ч тэнэг хүн биш. Харин энэ нэр нүүргүй явдлыг генерал уучилна гэдгийг мэдэж байв. Татвар цуглуулагч ахлагчаас далдуур, Камены зугтаасан тухай цахилгааныг сэмхэн уншиж амжжээ. Насаараа татвар цуглуулагч байх албатай юм гэж үү? Олдож байгаа боломжийг ашиглаж чадвал ахлагч болохыг хэн байг гэхэв. 

	Генерал өсгий дээрээ огцом эргээд, өвгөний зүг жинхэнэ ялалт байгуулсан дүртэй очив. 

	Энэ зуурыг хүртэл аянга эзэмшигч шиг сүртэй байсан бол харин одоо сэтгэлийн нь нууц эргэлзээ зовоож эхлэв. «Хэрвээ ахлагч нь хүртэл ийм байвал энэ төр унаж гүйцжээ» гэсэн санаанд нь багтамгүй аймшигтай бодол түүнд байлаа. 

	Ахлагч буруутай болоод л ингэж ярьж байж, одоо бүх юм ойлгомжтой

	— Хүү нь оргодол, дээрэмчин, өөрөө урвагч... гэж хашхирахад бүр муухай үг олж хэлэх гэхдээ, — Хорт урвагч, хорт могой! гэж хашхираад генерал бээлийгээ гөвж дарга нар луугаа хандаж: — Байшинг нь одоохон шатаа, байшинг нь! Өөрийг нь бууд! гэж хэллээ.

	Дараа нь тайвширч тэрэг рүүгээ явав. 

	— Шатаах бол ядахдаа доторх юмыг нь гаргаарай гэж ахлагч гэнэт өгүүлэв. 

	Генерал хөшчихсөн мэт болов. Урьд өмнө тохиолдож байгаагүй тохуурхал мэт санагдаад

	— Усан тэнэг ээ дээ, чи! Нөгөө ертөнцөд ачаа багатай явбал амар биш үү! гэв.

	Сая л бүх учрыг ухамсарлав. Алхам урагшилж:

	— Ингэж хууль бусаар шүүх гэж үү?.. 

	Энэ үг нь гуйлт биш яллалт байв. Генерал энэ үгийг дуулаад эргэж ташаа тулан зогсоод тавласан дуугаар:

	— Би өөрөө хууль. Би өөрөө шүүх. Өршөөл гуйх эрхгүйгээр бууд! гэж хэллээ. 

	Өндөр ханхар биетэй ахлагч сэжиглэж хараад толгойгоо өргөж зогсох нь генералаас хавьгүй сүртэй харагдана.

	Нүүрний нь нэг ч булчин хөдлөхгүй, хуучин сорив шанаатай нь адилхан цайрч өөрөө ч үүнийгээ мэдэж байв. Гагцхүү гарын хуруу мэдэгдэм чичиртэл гараа зангидаж биедээ наав. Хүмүүсийн дээгүүр Балканы уулын зүг харна... Яагаад буудах гэж? Ямар эрхтэй юм бэ? Хэрвээ ингэвэл бүх Болгарыг буудчихна... 

	Яг одоо болохгүй... ер нь хэзээ ч түүнийг буудахгүй гэсэн нэгэн бүдэг найдвар төрнө. Гэвч жадтай буу барьсан хоёр залхаан цээрлүүлэгч ирэхийг хараад: Үнэхээр удахгүй буудах гэж байна уу? Хачин юм! Амьд мэнд явж байгаад л гэнэт... гүйцээ. Тэгээд ямар ч гэмгүй байгаа шүү! 

	Жадтай буу барьсан нөгөө хоёр хүлээж зогсоно. Өршөөл гуйх уу? Дахиад... ядахдаа шүүхээр шийтгэж магадгүй... Нөгөө гэмгүй гурван хүнийг яллахад тосгоны ахлагчийн хувьд ахмадаас өршөөхийг гуйгаад бүтээгүй, энэ ч бүр хол биз. 

	«Өршөөл гуйх эрхгүй?..» 

	Ингэж доромжлуулахгүй. 

	Генерал, энэ ахлагч өршөөл гуйж мөргөх байх гэсэн янзтай түүний өмнө найгаж зогсоно. Гэвч ахлагч өчүүхэн ч хөдөлсөнгүй зөвхөн харцаа доошлуулж нүд рүү нь эгц ширтэн:

	— Гайхал!.. гэв. 

	Генерал татвасхийж, найгахаа болиод нүүрэнд нь хорсол гялсхийснээ биеэ барьж хүчээр чанга инээв. Дараа нь тэрэг рүүгээ хурдан явав.

	Тосгоны ахлагчид зугтаах гэж байгаа мэт санагдав. 

	Бүх амьдралаа өнгөрөөсөн тосгон дундуураа сүүлчийн удаа явна... Эмгэн нь аль эрт талийгаач болсон. Харин амьд байсан бол ямар зовлон эдлэх байсан бол. Нөгөө ертөнцөд уулзалт гэж байдаг бол уулзалдах биз... 

	Гаце, Милена хоёр маань Софид, юу ч мэдэхгүй байгаа. Сайн л биз. Яаж эцэгтэйгээ амьдаар нь хагацах ёс гүйцэтгэх билээ. Камен ойрхон бий. Харин Каментайгаа уулзсан бол... 

	Хавь ойрд хэн ч алга. Ганцаараа ингэж үхнэ гэхэд хэцүү байна. Энэ тосгонд амьд хүн алга уу?

	Сүлжмэл хашааны цоорхойгоор Стамен гуай, түүний бэр нь цухалзав. 

	— Баяртай, явлаа... гэхийг нь анзаарсангүй. 

	Бэр нь саравчилж хараад хөшчих шиг болов. Стамен гуай нэг гартаа сүх нөгөөдөө цавчиж байгаа модон тэрэгнийхээ мөөрийг барьж зогсоно. Бүлтийтэл ширтэцгээгээд, цагдаа нар түүнийг туун явна уу? эсвэл тэр тэднийг дагуулж явна гэдгийг ойлгосонгүй. 

	— Баяртай... Хэрвээ Каментай уулзвал сайн яваарай гэж дамжуулаарай... 

	Толгойгоо өргөтөл эрүүл мөр нь чичирнэ. Үгүй энэ чинь... яаж байгаа нь энэ вэ? Хоолой зангирч, хэдэн том дусал нулимс гарч ирснийг урсахаас нь өмнө арчив. 

	Стамен гуайн дүүгийн нь хүү ч ууланд гарсан болохоор бүх зүйлийг ойлгоно. 

	Тосгоны захад овоолсон аргалын дэргэд зогсоцгоов. Эцсийн мөч энд ирэх нь үү? Хог дотор уу? Байз, Камен юу гэдэг байлаа?.. «Түүхийн хог шааран дээр!» тэгэхэд нь «донгослоо» гэж хэлсэн билээ. Харин одоо... Түүхийн биш тосгоны хог дээр? Тэднийг юу гэж дуудахаа мэдэхгүй,

	— Хүүе, жаахан тийшээ, ногоон дээр болохгүй юу?

	— Энд гэж тушаасан юм! гэж намхан нь гэм хийсэн хүүхэд шиг доожоогүй дуугарав. 

	Эд ч хүний ухаантай байж магадгүй гээд анх удаа түүнийг ажиглав. Гэнэт миний Камен «тушаал» гээд ингэж байх байсан болов уу гэсэн аймшигт бодол төрөв. 

	— Хаана ч чамайг нядалсан ялгаагүй биш үү? гэж нөгөөдөх нь өгүүлэв. 

	— Хүсээд байгаа бол... Харин битгий зугтаачхаарай! гээд намхан нь түүнийг түлхэв. 

	Сайхан дулаахан нар ээж нойр хүргэнэ. Мургаш уулын цайвар орой шил шиг гялтганан, үе үе үүлний сүүдэр дайрч унтрах шиг болно. Арай доошоо өвөлжөөний түүгээр нуга ногоорч эхэлжээ. Нялх ногооны үнэр хамар цоргиж бүх биеэр тархах шиг болно. 

	Бүх насаараа хөлс урсган зүтгэсэн газартаа хэвтээд өгнө. Газар түүнийг таньж энхрийлэн тэврэх болио. Хэн юуны чинь ахлагч! Хүү бүгд үнэнч шударга байвал шударга ёс байна гэж бодоод өөрөө үнэнч амьдарч байлаа. Их төөрөгдөж явжээ... Камен зөв ярьж байж шүү. Өчигдөр шөнө гарахгүй яав даа... 

	Хүрч очих үед аль хэдийнээ бэлэн болсон байв. Үстэй дээлээ тайлж хаяад гар нэхээсний даавуугаар оёсон хуучин пальто, шавхай болсон ботинктойгоо зогсов. Огт дуугаралгүй үрэгдэх харамсалтай байв. Гэвч юу гэж хашхирахаа бүү мэд! Өнгөрсөн нэг шөнө, өнөөдрийн дотор энд, ногоон дээр авчрах гол шалтгаан бий болжээ. Камены хүрсэн тэр үнэнд хүрэхэд хэтэрхий бага хугацаа...

	Гялсхийсэн жижигхэн цайвар гэрэл тийм аюултай хүчээр цохино гэхэд итгэмээргүй. Гэвч дорхноо бүх өвчин арилав...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Болгарын өгүүллэг, туужуудын эмхэтгэл : НАМУУН ОРОЙ” номын ГАРЧИГ

	Эмилиян Станев. Намуун орой

	 

	Георги Караславов. Танго

	 

	Веселин Андреев. Нэг хоног

	 

	Эмил Манов. Бүйлс модны мөчир

	 

	Камен Калчев. Төөрөгдлөөс ангижирсан нь

	 

	Добри Жотев. Коммунист

	 

	Слав Хр. Караславов. Үхэлтэй нөхөрлөсөн хүн

	 

	«Ялалтын номын сан»-гийн нэгэн боть болж байгаа эл түүвэрт Болгарын шилдэг долоон зохиолчийн бичсэн богино тууж, өгүүллэг орлоо.

	Эдгээр сэдэв өнөөгийн Болгар орны тухай бус, дэлхий дахиныг донсолгож өнгөрөөсөн хоёрдугаар дайны үед болгарын ард түмэн германы фашисттай хэрхэн тэмцэж байсныг, партизанууд хэрхэн тулалдаж байсныг яруу сайхан өгүүлжээ.

	Болгар улс дайны өмнө фашистын германд автсан ч гэсэн болгарын ганц ч цэрэг зөвлөлт-германы фронтод очиж зөвлөлтийн дайчдын өмнөөс буу дуугаргаагүй түүхтэй юм. Харин дайсны ар талд яаж тэмцдэг байсныг энэ номд өгүүлжээ.

	 


“Болгарын өгүүллэг, туужуудын эмхэтгэл : НАМУУН ОРОЙ” номын Хэвлэн нийтлэлийн мэдээлэл

	Э. СТАНЕВ

	 

	НАМУУН ОРОЙ

	 

	Улсын Хэвлэлийн Газар

	Улаанбаатар 1980

	 

	В ТИХА ВЕЧЕР

	 

	Болгар хэлнээс орчуулсан Б. Жамъянбаатар 

	Редактор Д. Алтанхуяг нар 

	 

	“ЯЛАЛТЫН НОМЫН САН”

	Редакцын зөвлөл Д.Алтанхуяг

	Г. Амар

	Д. Бадарч

	Ц. Шүгэр

	 

	Уран сайхны редактор 

	Д. Сандагдорж

	Техник редактор Ш. Цэвэлмаа 

	Хянагч Д. Дарьсүрэн

	 

	Өрөлтөд 1980—2—10

	Хэвлэлтэд 1980—4—2 

	 

	Цаасны хэмжээ 84X108/32 

	X. х. 7 

	X. н. х. 10.76 

	 

	Хэвлэсэн тоо 8000 

	 

	ХГ № 592/9 

	За № 049 

	 

	Үнэ 5 төг 20 мөн

	 

	Сүхбаатарын нэрэмжит Хэвлэлийн комбинат.

	Улаанбаатар. Сүхбаатарын талбай, 2.

